
Mae mwy o athrawon bellach yn ymwneud â thystiolaeth ymchwil 
allanol. Fodd bynnag, wrth ddewis dulliau addysgu, mae tystiolaeth 
ddiweddar o ymchwil seiliedig ar arolygon yn awgrymu bod 
penderfyniadau’n cael eu dylanwadu gan brofiad personol, profiadau 
cydweithwyr a staff mewn ysgolion eraill, a datblygiad proffesiynol nad 
yw’n seiliedig ar ymchwil. Mae’r broses o wneud penderfyniadau yn 
gymhleth a gallai gwell dealltwriaeth o hyn roi darlun o’r ffordd orau o 
wella’r broses o wneud penderfyniadau ar sail tystiolaeth mewn ysgolion, 
a allai arwain at fabwysiadu mwy o ddulliau addysgu seiliedig ar 
dystiolaeth mewn ysgolion. Cynhaliwyd yr astudiaeth hon gyda 
chlwstwr o ysgolion yng Nghymru i archwilio’r ffactorau sy’n dylanwadu 
ar benderfyniadau arweinwyr ysgolion wrth ddewis pa raglenni i’w 
mabwysiadu i’w defnyddio. Cynhaliwyd cyfweliadau gydag arweinwyr 
ysgolion o ddwy ysgol uwchradd, chwe ysgol gynradd ac un ysgol 
arbennig. Mae ein canlyniadau’n cefnogi canfyddiadau ymchwil flaenorol 
ac yn darparu mwy o wybodaeth am y ffactorau cydgysylltiedig sy’n 
dylanwadu ar benderfyniadau. Rydym yn mynd i’r afael â bylchau yn yr 
wybodaeth ac yn awgrymu sut y gall llunwyr polisi, ymchwilwyr a 
gweithwyr proffesiynol gwella ysgolion wella’r broses o wneud 
penderfyniadau mewn ysgolion i wella’r broses o drosglwyddo a 
mabwysiadu dulliau addysgu ar sail tystiolaeth.

Cyflwyniad

Mae ffocws o’r newydd ar ddulliau addysgu ar sail tystiolaeth ar draws 
awdurdodaethau yn y DU, ac mae hyn wedi’i adlewyrchu mewn ystod o 
bolisïau a mentrau gan y llywodraeth (Donaldson, 2015; Adran Addysg, 
2010, 2016; Institute for Effective Education, 2019; OECD, 2014, 2017; 
Llywodraeth Cymru, 2014, 2021). Yng Nghymru, mae’r Strategaeth 
Genedlaethol ar gyfer Ymchwil ac Ymholiad Addysgol (NSERE) yn 
amlinellu cynlluniau tymor hir Llywodraeth Cymru i greu diwylliant o 
ymchwil ac ymholiad yn y system addysg, lle mae gweithwyr addysg 
proffesiynol yn defnyddio ymchwil a thystiolaeth i lywio penderfyniadau 
fel mater o drefn. (Llywodraeth Cymru, 2021). Er mai ychydig o 
dystiolaeth gadarn sy’n bodoli sy’n dangos bod dull addysgu ar sail 
tystiolaeth yn arwain at effaith gadarnhaol ar ddeilliannau dysgwyr, mae 
llawer yn cytuno bod penderfyniadau sy’n seiliedig ar ymchwil a 
thystiolaeth yn fwy tebygol o arwain at fabwysiadu dulliau addysgu mwy 
effeithiol lle defnyddir adnoddau (amser ac arian) yn fwy effeithlon 
(Goldacre, 2013; Gorard See a Siddiqui, 2020; Slavin, 2008, 2020). Ar 
ben hynny, mae gwneud penderfyniadau ar sail tystiolaeth yn osgoi 
defnyddio dulliau newydd a phoblogaidd (Greany a Brown, 2017). 

Er gwaethaf ymdrechion i hyrwyddo diwylliant o ymchwil ac 
ymholiad mewn ysgolion, mae ymchwil yn awgrymu bod diffyg defnydd 
cyson a rheolaidd o dystiolaeth ymchwil i lywio penderfyniadau mewn 
ysgolion (Brown a Zhang, 2016; Coldwell et al., 2017; Gorard et al., 
2020; Walker et al., 2019). Mae llywodraeth y DU wedi gwneud 
ymdrechion addawol i gynyddu’r defnydd o dystiolaeth ymchwil mewn 
addysg (Higgins et al., 2016), ond mae rhwystrau i ddefnyddio tystiolaeth 
yn parhau. Er enghraifft, yn aml nid oes gan athrawon amser yn ystod 
diwrnod ysgol prysur i ddod o hyd i erthyglau ymchwil a’u darllen ac, yn 
aml, maent yn ystyried hyn yn weithgaredd cymhleth ac amherthnasol i 
realiti ymarferol addysgu (Hemsley-Brown a Sharp, 2003; Van Schaik 
et al., 2018). Felly, wrth wneud penderfyniadau am ddulliau addysgu, 
mae canfyddiadau o ymchwil ar sail arolygon yn awgrymu bod athrawon 

yn dibynnu mwy ar eu profiad eu hunain a phrofiad ac arbenigedd 
cydweithwyr a staff o ysgolion eraill (Gleeson et al., 2022; Nelson et al., 
2017; Walker et al., 2019). Mae canfyddiadau Nelson et al. a Walker et al. 
yn cyd-fynd â damcaniaeth lledaenu arloesiadau, sy’n fframwaith 
damcaniaethol sy’n amlinellu’r broses lle mae syniadau newydd yn cael eu 
mabwysiadu i’w defnyddio o fewn lleoliadau sefydliadol a’u lledaenu 
drwy system gymdeithasol (Rogers, 2003). 

Ni wyddys digon am y ffactorau sy’n llywio penderfyniadau pan fydd 
arweinwyr ysgolion yn dewis dulliau addysgu. Mae damcaniaeth lledaenu 
arloesiadau Rogers (2003) yn fframwaith cysyniadol defnyddiol y gellir ei 
gymhwyso i wella’r ddealltwriaeth o’r broses o wneud penderfyniadau 
mewn ysgolion. Gall mwy o wybodaeth am y ffactorau sy’n dylanwadu ar 
benderfyniadau gynnig mewnwelediad defnyddiol y gall llunwyr polisi ac 
ymchwilwyr ei ddefnyddio i ddatblygu ffyrdd o wella’r broses o wneud 
penderfyniadau ar sail tystiolaeth mewn ysgolion, a allai arwain at 
drosglwyddo a mabwysiadu mwy o ddulliau addysgu ar sail tystiolaeth.

Er mwyn gwella ansawdd a thegwch y system addysg, mae llunwyr 
polisi addysg ledled y Deyrnas Unedig wedi adnewyddu eu ffocws ar 
ddull addysgu a dysgu ‘ar sail tystiolaeth’, sy’n cael ei adlewyrchu mewn 
sawl adroddiad arwyddocaol (Donaldson, 2015; Adran Addysg, 2010, 
2016; Institute for Effective Education, 2019; OECD, 2014, 2017; 
Llywodraeth Cymru, 2014, 2021). Yn dilyn perfformiad siomedig yn y 
Rhaglen Ryngwladol Asesu Myfyrwyr (PISA) yn 2009, comisiynodd 
Adran Addysg Llywodraeth Cymru yr OECD (2014) i gynnal adolygiad 
annibynnol o system addysg Cymru. Er mwyn adeiladu cyfalaf 
proffesiynol a chodi safonau addysgol o fewn system addysg Cymru, 
argymhellodd yr OECD (2014) yr angen am ddull mwy cydweithredol a 
mwy seiliedig ar ymchwil. Wedi hynny, amlinellodd Cymwys am Oes: 
Cynllun Gwella Addysg (Llywodraeth Cymru, 2014), ac Addysg yng 
Nghymru: Cenhadaeth ein Cenedl (Llywodraeth Cymru, 2017) fentrau 
ar raddfa fawr i wella ansawdd a thegwch addysg drwy system 
hunanwella. Yn fwy diweddar, pwysleisiodd y Strategaeth Genedlaethol 
ar gyfer Ymchwil ac Ymholiad Addysgol (NSERE) bwysigrwydd 
ymchwil ac ymholiad cadarn ym maes addysg i ysgogi gwelliannau 
mewn addysgu a deilliannau dysgu ledled Cymru (Llywodraeth Cymru, 
2021). Yn benodol, mae’r ddogfen yn tynnu sylw at yr angen i feithrin 
diwylliant o addysgu a dysgu ar sail tystiolaeth, gan sicrhau bod 
penderfyniadau ynghylch polisïau addysg a dulliau addysgu yn cael eu 
llywio gan ymchwil a thystiolaeth drylwyr. 

Mae gwerth mewn mabwysiadu dull addysg ar sail tystiolaeth i godi 
safonau mewn ysgolion (e.e. Cooper et al., 2009; Adran Addysg (2010, 
2016; OECD, 2017; Llywodraeth Cymru, 2015, 2021). Mae tystiolaeth 
gynyddol hefyd yn awgrymu bod mynediad at ganfyddiadau ymchwil a’r 
defnydd ohonynt yn cael effaith gadarnhaol ar wybodaeth, sgiliau a hyder 
addysgwyr, a bod hyn yn effeithio’n gadarnhaol ar ddulliau addysgu a 
darpariaeth mewn ysgolion (Cordingley et al., 2015; Greany, 2015; 
Brown a Greany, 2018; Godfrey, 2017; Mincu, 2015; Nelson ac 
O’Beirne, 2014). Drwy ddefnyddio ymchwil a thystiolaeth i lywio eu 
penderfyniadau, mae arweinwyr ysgolion yn fwy tebygol o ddefnyddio 
adnoddau prin, megis amser ac arian, yn fwy effeithlon i wella ansawdd 
yr addysgu, ac maent yn llai tebygol o wneud penderfyniadau yn seiliedig 
ar y dull newydd neu boblogaidd diweddaraf (Gorard et al., 2020; Greany 
a Brown, 2017; Oxman et al., 2009; Styles a Torgerson, 2018). Fodd 
bynnag, er gwaethaf y ffocws ar ddefnyddio tystiolaeth ac ymchwil 
mewn addysg, prin iawn yw’r dystiolaeth ar hyn o bryd i awgrymu bod 
defnyddio ymchwil yn effeithio’n uniongyrchol ar ddeilliannau dysgwyr 
(Godfrey a Brown, 2018; Gorard et al., 2020). 

Mae dadl barhaus o hyd ynghylch yr hyn sy’n gyfystyr â thystiolaeth 
ymchwil ddibynadwy mewn addysg. Mae llawer o lunwyr polisi ac 
ysgolheigion yn ffafrio tystiolaeth o ymchwil arbrofol o ansawdd uchel, 
sy’n cynnwys defnyddio treialon hapsamplu rheolyddedig neu 
ddyluniadau lled-arbrofol eraill (Goldacre, 2013). Mae creu sefydliadau 
ymchwil megis yr Evidence for Policy and Practice Information and 
Co-ordinating Centre (EPPI-Centre), y Rhwydwaith Ysgolion 
Ymchwil a reolir gan y Sefydliad Gwaddol Addysgol (EEF), Evidence 4 
Impact (E4I) a’r Best Evidence Encyclopaedia (BEE) yn adlewyrchu 
symudiad ehangach – o fewn llywodraeth ac yn y byd ymchwil - tuag 
at hyrwyddo system addysg sy’n fwy seiliedig ar dystiolaeth 
(Llywodraeth Cymru, 2021). Fodd bynnag, mae pryderon am y 
problemau sy’n gysylltiedig â dull ‘rhagnodol’ o lunio polisïau addysg, 
gyda rhai yn dadlau nad yw’n ystyried y ffactorau lluosog a chymhleth 
sy’n dylanwadu ar benderfyniadau arweinwyr ysgolion ac athrawon 
wrth ddewis dulliau addysgu (Biesta, 2007; Bristow et al., 2015; Nutley 
et al., 2013; Sharples, 2013). Bathwyd y term ‘ar sail tystiolaeth’ neu 
‘seiliedig ar dystiolaeth’ i grynhoi’r broses gymhleth o ddefnyddio 
tystiolaeth ymchwil i lywio addysgu a dysgu ac i gydnabod rôl bwysig 
arbenigedd proffesiynol a barn broffesiynol athrawon (Nelson a 
Campbell, 2017). 

Hyd yma, mae diffyg defnydd cyson a rheolaidd o dystiolaeth ymchwil 
allanol gan athrawon i lywio eu dulliau addysgu (Brown a Zhang, 2016; 
Coldwell et al., 2017; Nelson et al., 2017; Walker et al., 2019). Yn 
hanesyddol, nid yw addysgwyr wedi gallu cael gafael ar yr ymchwil 
allanol ac nid ydynt wedi bod â’r amser na’r sgiliau angenrheidiol i’w 
deall (Hemsley-Brown a Sharp, 2003; Schaik et al., 2018). Er bod y 
rhwystrau hyn yn dal i fodoli, mae creu storfeydd ymchwil wedi caniatáu 
i rywfaint o dystiolaeth fod ar gael mewn fformat mwy hygyrch. Fodd 
bynnag, canfu’r canlyniadau o ddau arolwg athrawon mai dim ond 
dylanwad bach i gymedrol yr oedd argaeledd storfeydd tystiolaeth megis 
yr EEF wedi ei gael ar benderfyniadau mewn ysgolion (Nelson et al., 
2017; Walker et al., 2019). 

Er bod mwy o dystiolaeth ymchwil ar gael, un o’r rhwystrau nodedig i 
fabwysiadu’r defnydd o dystiolaeth mewn ysgolion yw’r diffyg 
gwybodaeth berthnasol ac ymarferol y gellir ei defnyddio (Hemsley-
Brown a Sharp, 2003; Van Schaik et al., 2018). Mae canlyniadau o 
adolygiad systematig a gynhaliwyd gan Connelly et al. (2018) yn nodi 
nad oedd yr holl dreialon hapsamplu rheolyddedig a gynhaliwyd ym 
maes addysg rhwng 1980 a 2016 wedi mynd i’r afael â gweithrediad a’r 
broses achosol. Canlyniad hyn yw sail dystiolaeth nad yw’n rhoi’r 
wybodaeth sydd ei hangen ar athrawon i ddeall a fyddai rhaglen addysgu 
o ddefnydd yn eu lleoliad ysgol. Ymhellach, mae’r doreth o lenyddiaeth 
ymchwil, storfeydd ymchwil a meini prawf gwahanol ar gyfer graddio 
cryfder tystiolaeth wedi arwain at sail dystiolaeth gynyddol y mae llawer 
yn ei hystyried yn ddigyswllt, yn gymhleth ac yn aml yn gwrth-ddweud 
ei hun ac yn amhendant. Yn bwysig, gall hyn arwain at athrawon yn 
teimlo’n amheus ynghylch gwerth ymchwil addysg (Broekkamp a Van 
Hout-Wolters 2007; Gorard et al., 2020). 

Mae’r rhwystrau sy’n cael eu nodi’n fynych i ddefnyddio tystiolaeth yn 
her i ddatblygu ymarfer ar sail tystiolaeth mewn ysgolion (Hemsley-
Brown a Sharp, 2003; Schaik et al., 2018). Mae ymchwil bwysig wedi’i 
chynnal yn ystod y blynyddoedd diwethaf i fynd i’r afael â’r rhwystrau 
hyn. Mae’r ymchwil hon wedi canfod bod ymchwil berthnasol o 
ansawdd uchel sy’n mynd i’r afael â’r cwestiynau sy’n berthnasol i 
athrawon, crynodebau tystiolaeth sy’n hwylus i athrawon eu darllen a 
chydweithrediadau ymchwil ymhlith yr hwyluswyr allweddol (Cooper 
et al., 2009; Gorard et al., 2020; Nelson a Campbell, 2017; Schaik et al., 
2018; Slavin, 2017). Yn ogystal, awgrymir bod rhaid i arweinwyr 
ysgolion greu diwylliant o ddefnyddio tystiolaeth mewn ysgolion a 

dangos eu bod yn gweithredu’n unol ag ymarfer ar sail tystiolaeth drwy 
gyrchu a defnyddio ymchwil a thystiolaeth wrth wneud penderfyniadau 
(Brown a Zhang, 2016; Coldwell et al., 2017; Nelson ac O’Beirne, 2014). 
Yn ôl arolwg o agweddau gan Ager a Pyle (2013), mae 67 y cant o 
arweinwyr ysgolion yn honni eu bod wedi ymgynghori â’r sail 
dystiolaeth wrth gynllunio dulliau addysgu, gyda bron i hanner yn 
cyfeirio at y Pecyn Cymorth EEF wrth benderfynu sut i wario eu 
Premiwm Disgyblion (Ager a Pyle, 2013). Canfu arolwg mwy diweddar a 
gyhoeddwyd gan Ymddiriedolaeth Sutton (2018) fod 59 y cant o uwch 
arweinwyr bellach yn defnyddio’r Pecyn Cymorth Addysgu a Dysgu i 
lywio addysgu. Er bod hyn yn cyflwyno rhywfaint o dystiolaeth o 
ymgysylltu, nid yw’n pennu i ba raddau y mae tystiolaeth ymchwil yn 
sail i’r broses o wneud penderfyniadau (Higgins, 2016). Mae Gorard et al. 
(2020) yn cynnig y gallai tystiolaeth o ffynonellau allanol gynyddu 
gwybodaeth defnyddwyr ond nad yw’n cael fawr o effaith ar ymarfer 
addysgu. Yn ogystal, canfu canlyniadau astudiaeth gan Pegram et al. 
(2022), o’r holl ymyriadau a ddefnyddiwyd ar draws deg ysgol, roedd gan 
30 y cant dystiolaeth achosol o effaith ar ddeilliannau disgyblion, nid 
oedd gan 67 y cant unrhyw dystiolaeth o’r fath ac roedd gan dri y cant 
dystiolaeth o aneffeithiolrwydd. Mae’r canlyniadau hyn yn awgrymu nad 
yw ymwybyddiaeth gynyddol o’r defnydd o ymchwil a thystiolaeth ar 
draws lleoliadau addysg dros y blynyddoedd diwethaf o reidrwydd wedi 
esgor ar brosesau gwneud penderfyniadau ar sail tystiolaeth mewn 
ysgolion. 

Os nad yw’r sail dystiolaeth yn cynnwys yr wybodaeth sydd ei hangen 
ar athrawon wrth wneud penderfyniadau, nid yw’n syndod bod athrawon 
yn aml yn troi at arbenigedd cydweithwyr fel y ffynhonnell wybodaeth 
orau sydd ar gael (Walker et al., 2019). Mae ymchwil ddiweddar yn 
dangos bod athrawon yn amlach yn tynnu ar eu profiadau eu hunain ac 
arbenigedd a barn cydweithwyr a staff mewn ysgolion eraill wrth ddewis 
dulliau addysgu (Gleeson et al., 2022; Nelson et al., 2017; Walker et al., 
2019). Canfu Nelson et al. (2017) a Walker et al. (2019) hefyd fod 
digwyddiadau datblygiad proffesiynol nad ydynt yn seiliedig ar ymchwil 
hefyd yn cael dylanwad mawr ar ymarfer addysgu. 

Mae llu o fframweithiau damcaniaethol sy’n ceisio disgrifio’r broses o 
weithredu syniadau ac arferion newydd (gweithredu arloesiadau) o fewn 
cyd-destun sefydliadol, ac mae sawl adolygiad wedi ceisio cyfuno’r ystod 
eang o lenyddiaeth (e.e. Dooley, 1999; Greenhalgh et al., 2004; Kapoor, 
Dwivedi a Williams, 2014; Wisdom et al., 2014). Un o’r syniadau 

cynharaf yw’r ddamcaniaeth lledaenu arloesiadau, sy’n diffinio sut mae 
syniadau neu arferion newydd yn lledaenu drwy system gymdeithasol 
(Rogers, 1995). Mae damcaniaeth lledaenu Rogers (1995, 2003) yn 
cynnwys pum prif gyfnod, gyda’r tri chyfnod cyntaf yn diffinio’r cyfnod 
cyn gweithredu neu fabwysiadu. Cyfnod 1 yw gwybodaeth – mae 
mabwysiadwr yn dod yn ymwybodol o arloesiad a sut mae’n gweithio. Er 
enghraifft, bydd mabwysiadwr yn chwilio am arloesiad sy’n gydnaws â’i 
werthoedd, anghenion ac adnoddau presennol; un sy’n gosteffeithiol, yn 
effeithiol, yn syml i’w ddefnyddio ac yn addasadwy, ac y gellir ei dreialu 
a gweld y buddion canfyddedig. Cyfnod 2 yw perswâd – mae’r 
mabwysiadwr yn ffurfio agwedd tuag at yr arloesiad, a gychwynnir gan 
asiant newid, a all fod yn rhyng-sefydliadol neu’n allanol i’r sefydliad ond 
o gefndiroedd cyd-destunol tebyg. Cyfnod 3 yw penderfyniad –mae’r 
mabwysiadwr yn gwneud penderfyniad i fabwysiadu neu wrthod yr 
arloesiad. Mae tystiolaeth fwy diweddar o synthesis naratif o 
ddamcaniaethau mabwysiadu arloesiadau gan Wisdom et al. (2014) yn 
adrodd canfyddiadau tebyg. Er enghraifft, canfu Wisdom et al. fod 
rhwydweithiau cymdeithasol rhyng-sefydliadol ac allanol yn dylanwadu 
ar benderfyniadau i fabwysiadu, fel y mae nodweddion arloesiad. Mae 
arloesiadau sy’n glir ac yn syml i’w defnyddio, yn fanteisiol (costeffeithiol, 
ymarferol a buddiol), yn gofyn am ychydig iawn o adnoddau i’w 
gweithredu, yn gallu cael eu harsylwi, ac yn gydnaws â normau a 
gwerthoedd presennol yn hwyluswyr hanfodol yn y broses fabwysiadu. 
Canfu Wisdom et al. hefyd fod arloesiadau yr ystyrir eu bod yn hynod 
gydnaws ag ymarfer presennol ac sydd â thystiolaeth ymchwil glir ac 
effeithiolrwydd ymarferol clir, yn fwy tebygol o gael eu hystyried.

Mae’r ddamcaniaeth lledaenu arloesiadau (Rogers, 2003) yn 
fframwaith defnyddiol ar gyfer ceisio deall sut mae syniadau ac arferion 
newydd yn cael eu mabwysiadu mewn ysgolion a’u lledaenu drwy system 
ysgol. Os yw’r broses o wneud penderfyniadau mewn lleoliad ysgol yn 
gyson â damcaniaeth Rogers, awgrymir y bydd arweinwyr ysgolion yn 
tynnu ar wybodaeth a phrofiad cydweithwyr, ac arweinwyr ysgolion neu 
athrawon eraill mewn ysgolion eraill (asiantau newid) wrth wneud 
penderfyniadau ar ddulliau addysgu. Ymhellach, bydd penderfyniadau 
ynghylch pa ddulliau i’w mabwysiadu yn cael eu dylanwadu gan ffactorau 
megis mantais gymharol, cydnawsedd, rhwyddineb gweithredu a’r gallu i 
arsylwi effeithiolrwydd mewn ysgol arall. Fel y disgrifiwyd yn 
gynharach, mae canfyddiadau ymchwil ddiweddar a gynhaliwyd mewn 
ysgolion sy’n defnyddio arolygon ymatebion caeedig yn cefnogi cysyniad 

AB02 Pegram.indd   41 24/07/24   6:31 PM



Cylchgrawn Addysg Cymru

42  Jane Pegram, Athro Carl Hughes, Marguerite Hoerger, Richard C Watkins

Rogers o asiantau newid (Nelson et al., 2017; Walker et al., 2019). Fodd 
bynnag, credwn fod ffactorau eraill sy’n hwyluso’r broses o wneud 
penderfyniadau mewn ysgolion nad ydynt wedi’u harchwilio eto. 

Gan dynnu ar y cysyniadau a amlinellir yn namcaniaeth lledaenu 
arloesiadau Rogers (2003) ac adeiladu ar ganfyddiadau’r ymchwil a 
gynhaliwyd gan Nelson et al. (2017) a Walker et al. (2019), ceisiom 
archwilio’r ystod o ffactorau sy’n dylanwadu ar benderfyniadau 
arweinwyr ysgolion wrth ddewis dulliau addysgu newydd. Credwn y 
bydd ein canfyddiadau’n rhoi mewnwelediadau pwysig i lunwyr polisi ac 
ymchwilwyr i’r prosesau gwneud penderfyniadau a ddefnyddir gan 
arweinwyr ysgolion ac y byddant yn helpu i nodi a gwella llwybrau i 
gynyddu’r defnydd o dystiolaeth mewn ysgolion.

Cynhaliwyd yr astudiaeth ganlynol gyda chlwstwr sefydledig o 
ysgolion yng Nghymru i archwilio’r ffactorau sy’n llywio penderfyniadau 
arweinwyr ysgolion wrth ddewis pa ddulliau addysgu i’w mabwysiadu. 
Roedd y clwstwr yn cynnwys dwy ysgol uwchradd, saith ysgol gynradd 
ac un ysgol arbennig. Gyda’r bwriad o symud tuag at ymarfer sy’n fwy 
seiliedig ar dystiolaeth, roedd y clwstwr wedi dechrau partneriaeth 
ymchwil gyda Gwasanaeth Rhanbarthol Gwella ac Effeithiolrwydd 
Ysgolion Gogledd Cymru (GwE) a’r Sefydliad Cydweithredol dros 
Ymchwil Addysg, Tystiolaeth ac Effaith (CEIREI), Prifysgol Bangor, i 
gomisiynu’r gwaith gwerthuso hwn ochr yn ochr â phrosiectau ymchwil 
eraill sy’n agos at ymarfer. Ar hyd y prosiect, bu’r arweinwyr ysgolion a’r 
uwch arweinwyr yn ymwneud yn agos â’r gwaith o ddatblygu a 

Tabl 1. Diffiniad o raglen

Diffiniad Enghreifftiau

Ystyr rhaglen yw ‘cynllun’ sydd â’r nod o 
gyflawni deilliannau dysgu penodol drwy ddull 
addysgu systematig. Mae ysgolion yn defnyddio 
rhaglenni i addysgu gwybodaeth a sgiliau 
newydd mewn maes pwnc, meithrin rhuglder a/
neu newid ymddygiad. Mae rhaglen fel arfer yn 
cynnwys gweithdrefnau dilyniannol, rheolau neu 
egwyddorion rhagddiffiniedig, strategaethau neu 
weithgareddau cyfarwyddol a system ar gyfer 
asesu dysgu neu newid ymddygiad. 

Read Write Inc, White 
Rose Maths, Sumdog, 
Friends for Life, Good 
Behaviour Game

chynllunio ymchwil ac yn cydweithio â’r prif ymchwilydd a oedd yn 
gweithio yn y clwstwr. 

Drwy gyfweliadau lled-strwythuredig, ein nod oedd archwilio’r 
ffactorau sy’n llywio penderfyniadau arweinwyr ysgolion wrth ddewis pa 
raglenni i’w defnyddio mewn ysgolion (gweler Tabl 1 am ein diffiniad o 
raglen ac enghreifftiau). Gwnaethom ofyn y cwestiwn ymchwil canlynol: 
Pa ffactorau sy’n dylanwadu ar benderfyniadau arweinwyr ysgolion wrth 
ddewis pa raglenni i’w mabwysiadu?

Dulliau

Moeseg

Cynhaliwyd yr astudiaeth o dan gymeradwyaeth foesegol gan 
Bwyllgor Moeseg Ymchwil yr Ysgol Addysg, ym Mhrifysgol Bangor 
(cyf: 18-03). Cafwyd cydsyniad gan y pennaeth ym mhob ysgol. 
Rhoddwyd enghreifftiau o’r cwestiynau i’r cyfranogwyr cyn dechrau’r 
cyfweliadau. Er mwyn diogelu anhysbysrwydd, nid yw gwybodaeth 
adnabyddadwy megis enw’r ysgol a’r pennaeth wedi’i chynnwys yn y 
papur hwn.

Cyfranogwyr

Cynhaliwyd ein hastudiaeth gydag arweinwyr ysgolion o glwstwr o ddeg 
ysgol sy’n cynnwys saith ysgol gynradd (chwe ysgol cyfrwng Saesneg ac 
un cyfrwng Cymraeg), dwy ysgol uwchradd (cyfrwng Saesneg) ac ysgol 
anghenion arbennig (cyfrwng Saesneg). Gan fod hon yn bartneriaeth 
ymchwil a oedd yn bodoli eisoes, fe’i hystyrir yn sampl cyfleustra. 
Cymerodd naw arweinydd ysgol ran, ac ni lwyddodd yr awdur cyntaf i 
drefnu cyfweliad gyda’r pennaeth a oedd yn weddill.

Dyluniad a gweithdrefn y cyfweliad

Wrth ddylunio’r cwestiynau cyfweliad lled-strwythuredig, gwnaethom 
ddefnyddio’r dull a ddefnyddiwyd yn yr arolygon a gynhaliwyd gan 
Nelson et al. (2017) a Walker et al. (2017) a dewis canolbwyntio 
cwestiynau’r cyfweliad ar raglen benodol yr oedd y pennaeth wedi’i 
mabwysiadu’n ddiweddar. Byddai hyn yn rhoi darlun realistig o’r 

amrywiaeth o ffactorau sy’n llywio’r dulliau addysgu a ddefnyddir ym 
mhob ysgol. Gwnaethom ofyn dau gwestiwn cyfweliad tebyg iawn i’r 
arweinwyr ysgolion: meddwl am raglen llythrennedd neu rifedd a 
fabwysiadwyd ganddynt yn ddiweddar ac esbonio pam y gwnaethant ei 
dewis (cwestiwn 1); a meddwl am raglen llesiant a fabwysiadwyd 
ganddynt yn ddiweddar ac esbonio pam y gwnaethant ei dewis (cwestiwn 
2). Gwnaethom ddewis y ddau gwestiwn hyn i bennu a oes gwahaniaeth 
yn y broses o wneud penderfyniadau ar gyfer y ddau faes eang 
(academaidd [llythrennedd a rhifedd] a llesiant). Er mwyn cael mwy o 
fanylion, gwnaethom baratoi’r tri chwestiwn canlynol: Pa ffactorau a 
ddylanwadodd ar eich penderfyniad? Â phwy wnaethoch chi 
ymgynghori? Pa wybodaeth wnaethoch chi ei defnyddio? Ar gyfer yr 
astudiaeth hon, ystyriwyd nad oedd nodweddion y cyfranogwr yn 
berthnasol.

Anfonwyd gwahoddiad e-bost at bob un o’r arweinwyr ysgolion yn eu 
gwahodd i fynychu cyfweliad un i un wedi’i recordio gyda’r awdur 
cyntaf. Cynhaliwyd y cyfweliadau yn ystod tymor yr haf 2018 mewn 
ystafell gyfarfod ym mhob ysgol. Parodd pob cyfweliad tua 30 munud.

Dadansoddiad

Gwnaethom ddewis mabwysiadu’r Dull Thematig Atgyrchol (RTA) a 
amlinellir gan Braun a Clarke (2013, 2019, 2020). Dewiswyd y dull hwn 
gan ei fod yn cydnabod effaith yr ymchwilydd ar y broses ddadansoddol 
ac ar greu gwybodaeth. Yn wahanol i ddulliau mwy strwythuredig eraill 
o gynnal dadansoddiad thematig, mae’r broses RTA yn gofyn am ddull 
codio organig a dychweliadol, ac yn dadlau dros fyfyrio’n ddwfn ar ddata 
ac ymgysylltu ag ef (Braun a Clarke, 2019). Gwnaethom fabwysiadu 
epistemoleg adeiladol, a dull anwythol a didwythol er mwyn gwerthuso’r 
data’n fwyaf effeithiol. Gwnaethom ddefnyddio dadansoddiad 
diddwythol i nodi themâu sy’n cyd-fynd â’r ddamcaniaeth lledaenu 
arloesiadau (Rogers, 2003) a chanfyddiadau Nelson et al (2017) a Walker 
et al. (2019), a dewis ddull anwythol i sicrhau dealltwriaeth fwy 
cynhwysfawr o’r broses o wneud penderfyniadau yng nghyd-destun 
lleoliad ysgol. 

Gwnaethom ddadansoddi’r data gan ddefnyddio chwe chyfnod yr 
RTA fel yr amlinellwyd gan Braun a Clarke (2013; 2019; 2020). Yng 
nghyfnod 1, gwnaethom drawsgrifio’r data a recordiwyd a darllen y set 
ddata ddwywaith i ymgyfarwyddo â hi; roedd cyfnod 2 yn cynnwys 

cynhyrchu codau cychwynnol ar gyfer y sylwadau mwyaf trawiadol a 
diddorol; yng nghyfnod 3, cafodd y data wedi’i godio ei adolygu a’i 
ddadansoddi i gynhyrchu themâu; yng nghyfnod 4, cynhaliwyd 
adolygiad dychweliadol o themâu posibl a chafodd themâu eu mireinio; 
yng nghyfnod 5, cafodd y themâu eu diffinio a’u henwi; ac, yng 
nghyfnod 6, crëwyd disgrifiad naratif gan ddefnyddio’r themâu. Yn unol 
â dull atgyrchol dadansoddiad thematig, gwnaethom ymatal rhag ceisio 
consensws gan adolygydd/codydd annibynnol. RTA yw dull yr 
ymchwilydd o ymgysylltu’n fyfyriol ac yn feddylgar â’i ddata ac 
ymgysylltu’n atblygol ac yn feddylgar â’r broses ddadansoddi (Braun a 
Clarke 2019, t. 594). Mae Ffigur 1 a 2 yn dangos y themâu sy’n deillio o’r 
set ddata a’r cysylltiadau rhwng themâu.

Ffigur 1. Themâu sy’n deillio o’r data ar gyfer cwestiwn 1 (meddyliwch 
am raglen llythrennedd neu rifedd a fabwysiadwyd gennych yn 

ddiweddar ac esboniwch pam y gwnaethoch ei dewis) 

Cyngor gan Gonsortia
Rhanbarthol a’r
awdurdod lleol

Cyngor a phro�ad gan
ysgolion eraill

Cyngor a phro�ad o
fewn yr ysgol

Yn gydnaws ag
anghenion disgyblion

Yn gydnaws ag
anghenion yr ysgol

Thema:
Pro�ad a chyngor gan

weithwyr addysg
pro�esiynol

Thema:
Cydnawsedd

Thema:
Gwybodaeth o �ynonellau

allanol (nad yw’n
seiliedig ar ymchwil)

Thema:
Cyrchu’r sail
dystiolaeth

Canlyniadau

Thema: Profiad a chyngor gan weithwyr addysg proffesiynol

Nodwyd y thema hon a’r tair is-thema gysylltiedig o drafodaethau am 
raglenni academaidd a llesiant a fabwysiadwyd ganddynt yn ddiweddar.

Cyngor a phrofiad o fewn yr ysgol

Cyfeiriodd nifer o’r arweinwyr ysgolion at dynnu ar eu profiad eu hunain 
wrth ddewis rhaglenni. Fel y disgrifir yn nyfyniad 1 isod, dewisodd y 
pennaeth ddefnyddio rhaglen Catch-Up ar gyfer darllen gan ei fod eisoes 

Ffigur 2. Themâu sy’n deillio o’r data ar gyfer cwestiwn 2 (meddyliwch 
am raglen llesiant a fabwysiadwyd gennych yn ddiweddar ac esboniwch 

pam y gwnaethoch ei dewis) 

Cyngor gan Gonsortia
Rhanbarthol a’r
awdurdod lleol

Cyngor a phro�ad gan
ysgolion eraill

Cyngor a phro�ad o
fewn yr ysgol

Yn gydnaws ag
anghenion disgyblion

Yn gydnaws ag
anghenion yr ysgol

Thema:
Pro�ad a chyngor gan

weithwyr addysg
pro�esiynol

Thema:
Cydnawsedd

Thema:
Gwybodaeth o �ynonellau

allanol (nad yw’n
seiliedig ar ymchwil)

yn gyfarwydd â swyddogaethau’r rhaglen. Mae dyfyniad 2 yn dangos sut y 
defnyddiodd un o’r arweinwyr ysgolion ei sgiliau a’i brofiad ei hun i greu 
dull pwrpasol o ymdrin ag ymwybyddiaeth ofalgar. Un nodwedd gyffredin 
oedd tueddiad arweinwyr ysgolion i ofyn am gyngor a phrofiad gan 
gydweithwyr o fewn yr ysgol wrth ddewis rhaglenni academaidd a llesiant. 
Wrth ofyn am gyngor gan gydweithwyr yn yr ysgol, nododd arweinwyr 
ysgolion y byddent yn ymgynghori’n amlach ag aelodau’r uwch dîm 
arwain (dyfyniad 3). Disgrifiodd pennaeth arall sut mae’r ysgol yn annog 
proses o wneud penderfyniadau ar y cyd rhwng athrawon dosbarth, y 
pennaeth a’r uwch dîm arwain wrth fabwysiadu syniadau newydd 
(dyfyniad 4).

Dyfyniad 1: ‘Y rhaglen llythrennedd rydw i wedi’i rhoi ar waith ers mis Medi yw 
‘Catch-Up reading’, ac fe’i dewisais am fy mod yn gyfarwydd â’r rhaglen’.

Dyfyniad 2: ‘Rydw i wedi gweithredu ein dull ein hunain o ymdrin ag ymwybyd-
diaeth ofalgar ers i mi fod yma. Felly, mae’r holl staff wedi cael eu hyfforddi, mae 
rhieni wedi cael eu hyfforddi, rydyn ni’n mynd o un dosbarth i’r llall yn cyflwyno 
sesiynau ymwybyddiaeth ofalgar. Ond dydy e ddim yn rhywbeth rydw i wedi’i 
brynu, fe wnaethon ni ei lunio ein hunain … Mae gen i gefndir o wneud hyn, fe 
ddes i o ysgol lle gwnaethon ni ddatblygu cwricwlwm ymwybyddiaeth ofalgar, a 
dyna hoffwn i i ninnau ei wneud hefyd.’

Dyfyniad 3: ’Rydw i’n cyfarfod â fy uwch dîm arwain a fy mentor llesiant, ac 
rydyn ni’n trafod pethau.’

Dyfyniad 4: ‘Rwy’n credu mai dyma’r diwylliant yn yr ysgol, dyw e ddim i gyd yn 
dod wrtha i, os yw rhywun yn cael syniad, mae’n ysgrifennu papur. Dim ond 
ambell i syniad o ran faint mae’n mynd i gostio a beth maen nhw’n meddwl fydd 
yr effaith. Maen nhw’n ysgrifennu papur, yn ei e-bostio ata i, rwy’n ei ddarllen a’i 
drafod yn y cyfarfod uwch reolwyr.’ 

Cyngor a phrofiad gan ysgolion eraill

Wrth ddewis rhaglenni academaidd (llythrennedd neu rifedd) a llesiant, 
cyfeiriodd yr holl arweinwyr ysgolion at ofyn am gyngor gan arweinwyr 
ysgolion a thynnu ar brofiadau uniongyrchol arweinwyr ysgolion sydd 
eisoes yn defnyddio’r rhaglenni mewn ysgolion eraill. Fel y dangosir yn 
nyfyniad 1, cysylltodd un pennaeth ag ysgolion eraill a oedd hefyd yn 
defnyddio’r rhaglen Place2be (gwasanaeth i wella iechyd meddwl), fel y 
gallent arsylwi’r rhaglen yn cael ei chyflwyno a chael gwybodaeth am y 

ffactorau sy’n galluogi gweithrediad o ansawdd da ac effaith gadarnhaol 
ar ddeilliannau dysgwyr. Roedd hyn wedi helpu’r pennaeth i bennu 
cydnawsedd y rhaglen a’r effaith debygol yn ei gyd-destun. Mae dyfyniad 
2 yn rhoi enghraifft debyg o sut y mabwysiadodd pennaeth arall raglen ar 
ôl ei harsylwi yn cael ei chyflwyno mewn ysgol arall. Roedd yn amlwg 
o’r sylwadau bod yr arweinwyr ysgolion yn gwerthfawrogi ac yn 
ymddiried yn y cyngor gan gydweithwyr mewn ysgolion eraill, yn 
enwedig y rhai a oedd yn homoffilig (er enghraifft, mae dyfyniad 3 yn 
enghraifft dda o hyn). Cyfeiriodd yr holl arweinwyr ysgolion o’r clwstwr 
a gymerodd ran yn yr astudiaeth at ymgynghori ag arweinwyr ysgolion 
eraill o’r clwstwr, a gweithredu ar eu cyngor, ac mae dyfyniad 4 yn 
enghraifft dda o sut y gellid mabwysiadu neu wrthod rhaglen yn seiliedig 
ar gyngor o’r clwstwr.

Dyfyniad 1: ‘Byddwn i’n cysylltu â phobl rwy’n eu hadnabod yn y clwstwr ond 
hefyd y tu allan i’r clwstwr ac ar draws y Sir rwy’n gwybod eu bod wedi gwneud 
gwaith tebyg. Rydyn ni’n mynd i gael golwg ar Place2be ar ôl y Pasg, gan ein bod 
ni am ei weld ar waith. Os ydych chi’n mynd i ysgol lle mae’n gweithio’n dda, 
gallan nhw ddweud wrthych chi am yr holl anfanteision yn ogystal â’r manteision 
a’ch tywys chi drwy’r broses.’

Dyfyniad 2: ‘Fe welson ni’r rhaglen gyntaf mewn cyfarfod draw yng nghlwstwr 
xxx, roedden nhw’n rhoi cynnig arni, ac roedd hi fel pe bai’n taro’r hoelen ar ei 
phen o ran yr hyn roedd rhai o’n plant yn cael trafferth gydag e.’

Dyfyniad 3: ‘Rydyn ni’n ymgynghori â gweithwyr proffesiynol eraill ac yn mynd 
i ysgolion eraill ac yn siarad â phobl rydyn ni’n gallu gweld eu bod wedi byw ein 
bywydau ni, wedi cerdded yn ein hesgidiau ni ac wedi cyflawni er gwaethaf 
hynny. Nhw yw’r bobl rydyn ni’n ymddiried ynddyn nhw!’

Dyfyniad 4: ‘Yn sicr yr holl benaethiaid yn y clwstwr. Bydden ni’n trafod y peth 
yn ein cyfarfodydd rheolaidd, a byddai rhywun yn dweud ei fod wedi dod o hyd i 
raglen, ei fod wedi rhoi cynnig arni a’i fod yn gweithio. Neu byddai rhywun yn 
dweud ei fod wedi dod o hyd i raglen ond ei bod yn wastraff amser.’ 

Cyngor gan gonsortia rhanbarthol a’r awdurdod lleol

Cyfeiriodd llawer o sylwadau’r arweinwyr ysgolion at ofyn am gyngor a/
neu dderbyn argymhellion gan gynghorwyr gwella ysgolion a gweithwyr 
addysg proffesiynol eraill. Ar draws yr ymatebion, roedd yn gyffredin i’r 

arweinwyr ysgolion gyfeirio at argymhellion gan y gwasanaeth gwella 
ysgolion rhanbarthol. Mae dyfyniad 1 yn rhoi enghraifft o sut y 
mabwysiadodd un ysgol raglen rhuglder darllen ar ôl ei defnyddio fel 
rhan o brosiect ymchwil, a hyrwyddwyd gan y cynghorydd gwella 
ysgolion. Yn nyfyniad 2, nododd y pennaeth ei fod yn mynd ati i gael 
cyngor ar arferion ar sail tystiolaeth gan y cynghorydd gwella ysgolion 
rhanbarthol wrth ystyried darpariaeth llesiant. Ar ben hynny, mae’r 
pennaeth yn cyfeirio at edrych ar rôl y cynghorydd gwella ysgolion 
rhanbarthol fel hwylusydd ymarfer ar sail tystiolaeth. Yn nyfyniad 3, 
nododd y pennaeth ymhellach fod y cynghorydd gwella ysgolion 
rhanbarthol yn gwneud argymhellion ynghylch dulliau a strategaethau 
sydd fwyaf cydnaws ag anghenion yr ysgol. Wrth ystyried pa raglenni 
llesiant i’w mabwysiadu, mae’r arweinwyr ysgolion yn aml yn defnyddio 
cyngor ac argymhellion gan weithwyr addysg proffesiynol mewn 
awdurdod lleol megis y cydlynydd llesiant ysgolion iach, y swyddog lles 
a’r seicolegydd addysgol (er enghraifft, gweler dyfyniadau 4 a 5 am 
dystiolaeth o hyn). Ar ben hynny, yn nyfyniad 4 cyfeiriodd y pennaeth at 
y ffaith bod y cydlynydd ysgolion iach yn wybodus am anghenion yr 
ysgol. 

Dyfyniad 1: ‘Mae Headsprout yn deillio o brosiect ymchwil, prosiect gwaith ar y 
cyd gyda xxx (cynghorydd cefnogi gwelliant o’r gwasanaeth gwella ysgolion 
rhanbarthol) ychydig flynyddoedd yn ôl, gyda grŵp o ysgolion. Doeddwn i erioed 
wedi clywed am y rhaglen o’r blaen, felly dyna sut y digwyddodd.’

Dyfyniad 2: ‘xxx xxx (cynghorydd cefnogi gwelliant o’r gwasanaeth gwella ysgo-
lion rhanbarthol) fyddai’r cyswllt cyntaf. Flynyddoedd yn ôl, mae’n debyg y 
byddwn i jest wedi bwrw ati, dilyn fy ngreddf. Ond nawr, beth mae’r ymchwil yn 
ei ddweud? Os oes ymchwil, allwn ni ddarganfod beth mae’n ei ddweud am y 
rhaglen. Rydyn ni’n gwneud rhywfaint o waith ar hyn o bryd ar bob math o 
bethau, ac mae llesiant yn un ohonyn nhw. ABCh drwy’r ysgol. Ble mae’r bylchau 
yn y ddarpariaeth? Beth mae’r ymchwil yn ei ddweud i’w wella? A dyna’i waith e 
(cynghorydd cefnogi gwelliant o’r gwasanaeth gwella ysgolion rhanbarthol) yn y 
clwstwr, i gael mwy o wybodaeth am bethau.’

Dyfyniad 3: “Rydyn ni’n cael ymweliadau rheolaidd gan xxx (cynghorydd cefnogi 
gwelliant o’r gwasanaeth gwella ysgolion rhanbarthol) i fonitro safonau a phethau 
felly. Wrth weithio gyda’n gilydd, weithiau rydyn ni’n nodi meysydd lle mae 
angen ychydig o waith ac, oherwydd bod ganddo gymaint o gysylltiadau mewn 
ysgolion eraill a’i fod yn ymwybodol o fentrau, gall arwain at rywbeth a allai fod 
yn addas i’n hysgol.’

Dyfyniad 4: ‘Mae gennym ni aelod o staff llesiant sy’n gydlynydd ysgolion iach a 
llesiant, ac mae hi’n gweithio’n agos gyda xxx xxx, sef dirprwy berson llesiant 
ysgolion iach y cyngor sir, sy’n gwneud cydlynwyr ysgolion yn ymwybodol o 
fentrau a hyfforddiant sy’n digwydd y gallai ysgolion fod â diddordeb ynddyn 
nhw. Mae hi’n ymwelydd rheolaidd â’r ysgol. Mae hi’n gwybod am rai o’r 
materion rydyn ni’n delio â nhw.’

Dyfyniad 5: “Byddwn i’n gofyn i’r swyddog lles addysg a’r seicolegwyr addysgol. 
Byddwn i’n bendant yn gwneud hynny gan ein bod ni’n edrych ar gyflwyno 
PASS i’n hysgol, ac eisiau gwybod beth fyddai’n briodol, ac ar gyfer pa grwpiau. 
Byddwn i’n bendant yn gofyn i’r seicolegydd addysg.’ 

Thema: Cydnawsedd

Nodwyd y thema a’r is-themâu hyn o drafodaethau am raglenni 
academaidd (llythrennedd a/neu rifedd) a llesiant.

Cyd-fynd ag anghenion disgyblion

Roedd yn amlwg o lawer o’r sylwadau mai anghenion disgyblion oedd 
y prif ddylanwad ar benderfyniadau ynghylch pa raglenni i’w 
mabwysiadu. Cyfeiriodd sawl un o’r arweinwyr ysgolion at ddewis 
rhaglen yn seiliedig ar ei chydnawsedd swyddogaethol ag anghenion 
presennol disgyblion. Er enghraifft, yn nyfyniadau 1 a 2 mae’r 
arweinwyr ysgolion yn disgrifio sut roedd amcanion sgiliau a 
gwybodaeth y rhaglenni yn cyd-fynd yn dda ag anghenion dysgwyr. 
Yn yr un modd, yn nyfyniadau 3 a 4, datgelodd yr arweinwyr ysgolion 
mai’r prif reswm dros ddewis y rhaglenni oedd cefnogi’r disgyblion ag 
anawsterau dysgu ac ymddygiad.

Dyfyniad 1: ‘I gyd-fynd â’r hyn rydyn ni am ei wneud. Mae gennym ni bob 
amser blant yn yr ysgol sy’n ei chael hi’n anodd darllen a deall drwy’r ysgol’ … 
‘Roedd yr un yma fel petai’n mynd i’r afael â darllen yn gynnar, ac mae’r elfen 
ddeall ohoni yn arbennig yn dda, gan ddefnyddio’r sgiliau sydd eu hangen arnyn 
nhw.’ 

Dyfyniad 2: ‘Mae’n amserol iawn ar hyn o bryd, iechyd meddwl, a gyda’r diffyg 
cyfleusterau iechyd meddwl ym mhobman, ac yn enwedig i ddisgyblion 
agored i niwed a’u rhieni, mae’n bwysicach fyth. Felly, mae’n ymwneud â 

cheisio rhoi strategaethau iddyn nhw y gallan nhw eu rhoi ar waith yn 
annibynnol.’

Dyfyniad 3: ‘Y rheswm i ni ei ddewis oedd bod plant ar ei hôl hi gyda’u sgiliau 
llythrennedd. Ac ar ôl cynnal archwiliad, roedd yn eithaf amlwg bod rhai plant ar ei 
hôl hi gyda’u sgiliau llythrennedd. Roedden ni’n teimlo bod angen i ni ddod o hyd 
i rywbeth a fyddai’n gwneud gwahaniaeth i’r plant hynny sydd ar ei hôl hi a dyna 
sut y gwnaethon ni gyflwyno Catch-Up Literacy. Fe gyflwynon ni Catch-Up 
Numeracy ar ôl llythrennedd am yr un rheswm mewn gwirionedd, roedden ni’n 
gallu gweld bod angen hwb ar y plant gyda sgiliau sylfaenol i gyflawni eu potensial 
llawn.’

Dyfyniad 4: ‘Y grŵp blwyddyn oedd â nifer uchel o anawsterau ymddygiad a 
dysgu; a dyna a ysgogodd hynny’. 

Cyd-fynd ag anghenion yr ysgol

Roedd pwysigrwydd cydnawsedd rhaglenni ag anghenion yr ysgol yn 
amlwg ar hyd y set ddata. Roedd y rhan fwyaf o’r arweinwyr ysgolion yn 
sôn am nodweddion y rhaglenni a oedd yn diwallu anghenion yr ysgol. 
Roeddent yn aml yn cyfeirio at ddewis rhaglenni yn seiliedig ar eu 
defnydd effeithlon o amser staff ac adnoddau’r ysgol. Er enghraifft, yn 
nyfyniad 1, mae’r pennaeth yn cyfeirio at ddewis rhaglenni sydd angen 
ychydig iawn o gymorth gan un neu ddau aelod o staff ac yn tynnu sylw 
at y ffaith bod rhaglenni a ddarperir drwy blatfformau digidol yn bwysig. 
Yn nyfyniad 2, mae’r pennaeth yn cyfeirio at y gallu i gynnal rhaglenni 
gyda nifer o ddysgwyr sydd â gwahanol alluoedd ac anghenion. Ar ben 
hynny, yn nyfyniad 3, dylanwadwyd ar arweinwyr ysgolion gan raglenni 
ar-lein y gellir eu defnyddio gartref.

Dywedodd sawl un o’r arweinwyr ysgolion eu bod wedi mabwysiadu 
rhaglenni oherwydd eu hymarferoldeb a’u rhwyddineb defnyddio. Yn 
nyfyniad 4, mae’r pennaeth yn disgrifio pwysigrwydd defnyddio 
rhaglenni neu ddulliau sy’n hawdd eu defnyddio ac nad oes angen 
llawer o waith paratoi ar eu cyfer. Yn yr enghraifft hon, roedd y gallu i 
gysylltu ag ap ffôn symudol hefyd yn bwysig. Unwaith eto, yn nyfyniad 
5, mae’r pennaeth yn tynnu sylw at yr angen am symlrwydd, 
rhwyddineb defnyddio ac argaeledd adnoddau. Yn nyfyniad 6, mae’r 
pennaeth yn dangos sut mae rhaglen yn gofyn am ychydig iawn o 
adnoddau yn unig, yn effeithlon i’w defnyddio ac yn hawdd ei darparu. 

Dyfyniad 1: ‘Rydyn ni’n chwilio am raglen y gellir ei gwneud ochr yn ochr ag 
oedolyn, efallai dau blentyn yn ei gwneud neu oedolyn yn gweithio gyda rhywun 
arall ac yn cadw llygad. Felly mae cael rhywbeth cyfrifiadurol yn eithaf pwysig i ni.’

Dyfyniad 2: ‘Mae llawer o blant yn gallu ei wneud ar unwaith, felly o ran amser, 
gallwch chi gael ystafell yn llawn plant ar wahanol lefelau.’

Dyfyniad 3: ‘Does dim byd y gallan nhw ei gyrchu gartref, felly rydyn ni wedi bod 
yn defnyddio Sumdog, sy’n gêm gyfrifiadurol, ond yn gêm fathemateg ar-lein. 
Felly rydyn ni’n defnyddio Sumdog ac eto rydyn ni’n gweld bod plant yn defny-
ddio llawer ohono adref.

Dyfyniad 4: ‘Rydyn ni wedi ceisio cadw pethau mor syml â phosibl, does dim byd 
cymhleth, does dim llawer iawn o waith paratoi. Mae’n rhywbeth y gall unrhyw 
un roi cynnig arno. Mae’n rhywbeth sy’n gweithio’n dda iawn gyda TG a’r apiau 
ymwybyddiaeth ofalgar, felly gwnaethon ni geisio ei gyfuno, fel y gallwch chi ei 
gael ar eich ffôn symudol. Cadw pethau’n syml.’

Dyfyniad 5: ‘Unwaith eto, gan fynd yn ôl i’r pecyn cyfan, rwy’n credu bod 
ganddyn nhw’r asesiadau cyn ac ar ôl, roedd yn strwythuredig iawn, roedd wedi’i 
sgriptio, ac roedd yr holl adnoddau ynddo.’

Dyfyniad 6: ‘Mae’n eithaf hawdd ei darparu ac mae’r plant yn gallu bwrw ymlaen 
a’i gwneud ar eu pennau eu hunain. Dydy’r amser sydd angen ei neilltuo ddim yn 
ormod i’r staff a’r amserlen.’  

Thema: Gwybodaeth o ffynonellau allanol (nad yw’n seiliedig ar ymchwil)

Nodwyd y thema hon o drafodaethau am raglenni academaidd 
(llythrennedd a rhifedd) a llesiant.

Dywedodd sawl un o’r arweinwyr ysgolion eu bod wedi mabwysiadu 
rhaglenni ar ôl mynychu cwrs neu eu gweld ar wefan (gweler dyfyniad 1 
a 2). Cyfeiriodd dau o’r arweinwyr ysgolion yn benodol at raglenni sy’n 
cael eu hyrwyddo’n effeithiol iawn yn ystod cyrsiau hyfforddi (gweler 
dyfyniad 3 a 4). Cyfeiriodd un pennaeth at fabwysiadu rhaglen yn 
seiliedig ar y marchnata ar y wefan.

Dyfyniad 1: ‘Roedd y rhaglen ar gwrs yr es i arno, yn seiliedig ar leferydd ac iaith. 
Talk Boost!’

Dyfyniad 2: ‘Y rheswm y gwnaethon ni ddewis IDL, roedd y CADY wedi bod ar 
hyfforddiant, ac wedi ei weld yno.’

Dyfyniad 3: ‘Fe’i dewisais gan fy mod i wedi bod ar gwrs hyfforddi ar ei chyfer ac, 
i fod yn onest, cafodd ei gwerthu’n dda iawn ar y cwrs hyfforddi… Roedden 
nhw’n sôn am leoedd yr oedd wedi cael ei defnyddio, a’r manteision, a lleoedd 
eraill ledled y wlad. Gwnaethon nhw sôn am ychydig o ymchwil.’

Dyfyniad 4: ‘Am ei bod yn edrych fel rhaglen dda iawn o’r wefan.’ 

Thema: Defnyddio’r sail dystiolaeth

Nodwyd y thema hon o drafodaethau am raglenni academaidd 
(llythrennedd a rhifedd) yn unig.

Cyfeiriodd dau o’r arweinwyr ysgolion a gyfwelwyd at y ffaith eu bod 
wedi mabwysiadu rhaglen llythrennedd yn seiliedig ar sail dystiolaeth 
sefydledig. Gweler dyfyniad 1 a 2. Yn nyfyniad 2, mae’r pennaeth hefyd 
yn cyfeirio at fod â gwybodaeth flaenorol am Catch-Up Reading, a 
ddylanwadodd yr un faint ar y penderfyniad.

Dyfyniad 1: ‘Mae wedi bod yn destun ymchwil helaeth. Fe wnaethon ni hyfforddi’r 
Cynorthwywyr Addysgu er mwyn ei chyflwyno, mae wedi’i darparu ar draws yr 
ysgol yn gyson. Mae ganddi gorff da o wybodaeth y tu ôl iddi’.

Dyfyniad 2: ‘Felly dewisais i Catch-Up reading gan fy mod i’n gyfarwydd â’r 
rhaglen, a’i bod wedi bod yn destun cryn ymchwil’. 

Trafodaeth

Mae ffocws o’r newydd ar y defnydd o ymchwil a thystiolaeth i lywio’r 
broses o wneud penderfyniadau mewn ysgolion ledled y DU (e.e., Adran 
Addysg, 2010, 2016; OECD, 2014, 2017; Llywodraeth Cymru, 2014, 2021) 
Mae creu’r storfeydd ymchwil addysg megis y Pecyn Cymorth EEF yn 
golygu bod gan ysgolion bellach fwy o fynediad at dystiolaeth ymchwil i 
lywio eu penderfyniadau ynghylch pa ddulliau addysgu i’w defnyddio 
mewn ysgolion (Ymddiriedolaeth Sutton, 2018). Fodd bynnag, wrth 
ddewis dulliau addysgu, mae’n ymddangos mai anaml y caiff y broses o 
wneud penderfyniadau ei dylanwadu gan dystiolaeth ymchwil (Gorard et 
al., 2020; Pegram et al., 2022). Mae canfyddiadau o Nelson et al. (2017) a 
Walker et al. (2019) yn awgrymu bod penderfyniadau am ddulliau addysgu 
yn cael eu llywio’n bennaf gan arbenigedd a phrofiadau staff mewn 
ysgolion. 

Mae prinder gwybodaeth ar hyn o bryd am yr ystod o ffactorau a allai 
hwyluso gwneud penderfyniadau mewn ysgolion. Gan dynnu ar y 
cysyniadau a amlinellir yn y ddamcaniaeth lledaenu arloesiadau (Rogers, 
2003) ac adeiladu ar ganfyddiadau’r arolwg ymateb caeedig gan Nelson et 
al. (2017) a Walker et al. (2019), defnyddiodd yr astudiaeth hon 
gyfweliadau lled-strwythuredig i gael dealltwriaeth fwy cyflawn o’r 
ffactorau sy’n dylanwadu ar benderfyniadau arweinwyr ysgolion wrth 
ddewis pa raglenni i’w mabwysiadu mewn ysgolion. Mae’r broses o 
wneud penderfyniadau yn gymhleth, ond bydd gwell dealltwriaeth o’r 
ffactorau sy’n dylanwadu ar benderfyniadau arweinwyr ysgolion yn helpu 
llunwyr polisi ac ymchwilwyr i nodi ffyrdd o wella ansawdd y 
penderfyniadau a wneir mewn ysgolion, a gallai arwain at drosglwyddo a 
mabwysiadu dulliau sy’n fwy seiliedig ar dystiolaeth.

Gwnaethom ofyn dau gwestiwn cyfweliad tebyg i’r arweinwyr 
ysgolion yn ymwneud â rhaglenni penodol yr oeddent wedi’u 
mabwysiadu’n ddiweddar i’w defnyddio. Yn gyntaf, gwnaethom ofyn i 
arweinwyr ysgolion esbonio pam y gwnaethant ddewis rhaglen 
llythrennedd neu rifedd, ac roedd yr ail gwestiwn yn gofyn iddynt 
esbonio pam y gwnaethant ddewis rhaglen llesiant. Gwnaethom 
ddadansoddi’r data gan ddefnyddio dadansoddiad thematig a ddatgelodd 
gyfanswm o bedair prif thema ar draws y set ddata. Yn nodedig, roedd 
tair o’r themâu (profiad a chyngor gan weithwyr addysg proffesiynol, 
cydnawsedd, a gwybodaeth o ffynonellau allanol [nad ydynt yn seiliedig 
ar ymchwil]) yn deillio o’r data wrth drafod rhaglenni academaidd 
(llythrennedd a/neu rifedd) a llesiant, a dim ond o drafodaethau a oedd 
yn canolbwyntio ar raglenni academaidd (llythrennedd a/neu rifedd) y 
nodwyd y bedwaredd thema (cyrchu’r sail dystiolaeth). Yn ôl y disgwyl, 
roedd y rhan fwyaf o’r themâu yn perthyn i’w gilydd. Er enghraifft, 
roedd profiad a chyngor gan weithwyr addysg proffesiynol yn gysylltiedig 
â chydnawsedd, ac roedd profiad a chyngor gan weithwyr addysg 
proffesiynol yn gysylltiedig â chyrchu’r sail dystiolaeth.

Mae ymchwil wedi canfod bod athrawon yn aml yn gofyn am gyngor 
a gwybodaeth gan athrawon ac ysgolion eraill wrth ddewis eu dulliau 
addysgu (Gleeson et al., 2022; Nelson et al., 2017; Walker et al., 2019). 
Mae hyn yn gyson â’r cysyniad o asiant newid, a amlinellir yn y 
ddamcaniaeth lledaenu arloesiadau, pan fo person o fewn rhwydwaith 
sefydliadol yn darbwyllo a/neu’n dylanwadu ar y rhai sy’n gwneud 
penderfyniadau (Rogers, 2003). Canfu ein hastudiaeth hefyd fod 
arweinwyr ysgolion yn aml yn ymgynghori ag arweinwyr ysgolion eraill 

ac yn manteisio ar eu profiad a’u harbenigedd wrth wneud 
penderfyniadau am ddulliau addysgu. Yn ogystal, gwnaethom ganfod 
bod arweinwyr ysgolion yn ein hastudiaeth yn aml yn ymgynghori ag 
arweinwyr ysgolion eraill yn y clwstwr ac mewn ysgolion eraill ar draws 
y rhanbarth, ac weithiau y tu hwnt, ac yn manteisio ar eu profiad a’u 
harbenigedd. Yn unol â’r ddamcaniaeth lledaenu arloesiadau (Rogers, 
2003), gwnaethom ganfod ei bod yn gyffredin i arweinydd ysgol ymweld 
ag ysgol arall i arsylwi rhaglen o ddiddordeb ar waith i bennu 
cydnawsedd ac i ddeall nodweddion y rhaglen sy’n hyrwyddo neu’n 
rhwystro llwyddiant. At hynny, mae ein canfyddiadau’n cefnogi casgliad 
Rogers (2003) bod arweinwyr ysgolion yn gwerthfawrogi ac yn 
ymddiried yng nghyngor a phrofiad staff mewn ysgolion eraill ac y 
byddant yn aml yn mabwysiadu neu’n gwrthod rhaglen yn seiliedig ar y 
wybodaeth a gânt.

Yn ogystal â cheisio arbenigedd arweinwyr ysgolion, gwnaethom 
ganfod bod cyngor yn cael ei geisio’n aml hefyd gan y cynghorydd 
gwella ysgolion rhanbarthol, seicolegwyr addysgol a chydlynwyr ysgolion 
iach cysylltiedig. Yn ôl y ddamcaniaeth lledaenu arloesiadau, gall asiant 
newid hefyd fod o rwydwaith cymdeithasol allanol sydd â chefndir 
cyd-destunol tebyg (Rogers, 2003). Roedd yr arweinwyr ysgolion yn yr 
astudiaeth hon yn cyfeirio’n amlach at geisio a/neu ddilyn argymhellion 
gan eu cynghorydd gwella ysgolion (o’r gwasanaeth gwella ysgolion 
rhanbarthol), a ystyriwyd yn ffynhonnell wybodaeth ddibynadwy ar 
gyfer dulliau addysgu ar sail ymchwil a thystiolaeth. 

Mae’r ddamcaniaeth lledaenu arloesiadau yn esbonio sut y bydd 
mabwysiadwyr yn chwilio am wybodaeth am nodweddion neu 
swyddogaethau arloesiad i bennu ei gydnawsedd â gwerthoedd ac 
anghenion presennol (Rogers, 2003). Tynnodd yr arweinwyr ysgolion a 
gyfwelwyd gennym sylw at y dylanwad yr oedd anghenion iechyd 
meddwl ac academaidd disgyblion yn ei gael ar fabwysiadu rhaglenni. 
Roedd rhai o’r sylwadau yn awgrymu bod anghenion grwpiau penodol o 
ddysgwyr yn aml yn arwain at yr arweinwyr ysgolion yn chwilio am 
raglenni a oedd yn gydnaws yn ymarferol. Mae’r ddamcaniaeth lledaenu 
arloesiadau hefyd yn nodi sawl ffactor sy’n hwyluso mabwysiadu syniadau 
newydd, gan gynnwys symlrwydd, mantais, cyfleoedd i arsylwi a’r galw 
isel am adnoddau (Rogers, 2003). Yn ein hastudiaeth, nododd 
cyfranogwyr hefyd y ffactorau hyn fel ystyriaethau pwysig wrth ddewis 
rhaglenni. Yn benodol, roeddent yn gwerthfawrogi rhaglenni a oedd yn 
hawdd eu defnyddio, nad oeddent angen llawer o amser staff neu arian, a 

oedd yn arbed amser, y gellid eu cyflwyno ar-lein neu drwy blatfformau 
digidol, ac y gellid eu cyrchu gartref. 

Canfu’r dystiolaeth o ymchwil flaenorol gan Walker et al. (2019) fod 
penderfyniadau athrawon hefyd yn cael eu dylanwadu gan 
ddigwyddiadau datblygiad proffesiynol parhaus nad ydynt yn seiliedig ar 
ymchwil, ac mae ein canfyddiadau’n ategu hyn i ryw raddau. Er 
enghraifft, cyfeiriodd ambell i arweinydd ysgol at fabwysiadu rhaglenni 
ar ôl bod ar gwrs. Datgelodd ein data hefyd fod rhai arweinwyr ysgolion 
wedi mabwysiadu rhaglenni yn dilyn sesiwn werthu effeithiol ar gwrs 
hyfforddi. Yn olaf, disgrifiodd un arweinydd ysgol sut yr oedd rhaglen 
wedi’i marchnata’n effeithiol ar wefan a bod hyn wedi arwain at 
ddefnyddio’r adnodd.

Dim ond dau o’r arweinwyr ysgolion a gyfwelwyd a gyfeiriodd at 
ddewis rhaglen academaidd am fod ganddi dystiolaeth o 
effeithiolrwydd. Yn un o’r sylwadau, mae’r arweinydd ysgol yn cyfeirio 
at gael ei ddylanwadu gan dystiolaeth ymchwil a chan brofiad 
blaenorol o ddefnyddio’r rhaglen. Yn arbennig, nid oedd sôn am 
dystiolaeth ymchwil yn dylanwadu ar benderfyniadau wrth ddewis 
rhaglenni llesiant. Felly, gallai canfyddiadau’r astudiaeth hon awgrymu 
bod gan y dystiolaeth ymchwil allanol ddiffyg crynodebau perthnasol, 
ymarferol a defnyddiadwy o dystiolaeth o hyd (Gleeson et al., 2022; 
Hemsley-Brown a Sharp, 2003; Van Schaik et al., 2018; Connelly et 
al., 2018). 

Cyfyngiadau

Er ein bod wedi gallu casglu data cyd-destunol cyfoethog o glwstwr o 
ysgolion yng Nghymru, rydym yn cydnabod efallai na fydd data sy’n 
deillio o nifer fach o gyfranogwyr yng Nghymru o reidrwydd yn 
cyffredinoli i ysgolion eraill. Fodd bynnag, mae ein canfyddiadau’n 
cefnogi canlyniadau ymchwil ddiweddar (Gleeson et al., 2022; Nelson et 
al 2017; Walker et al., 2019) ac yn cyd-fynd yn dda iawn â llawer o’r 
cysyniadau o’r ddamcaniaeth lledaenu arloesiadau (Rogers, 2003). Mae’n 
bwysig nodi y gallai profiadau a barn yr awdur cyntaf fod wedi 
dylanwadu ar ddadansoddi a dehongli’r data, yn enwedig gan fod yr 
awdur cyntaf wedi’i wreiddio o fewn y clwstwr fel rhan o ysgoloriaeth 
ymchwil tair blynedd. Yn ogystal, efallai fod natur yr ysgoloriaeth wedi 
dylanwadu ar ymatebion yr arweinwyr ysgolion i’r cwestiynau cyfweliad.

Mae canlyniadau’r astudiaeth hon yn rhoi dealltwriaeth ddyfnach o’r 
ffactorau rhyngberthynol sy’n dylanwadu ar benderfyniadau arweinwyr 
ysgolion wrth ddewis pa raglenni i’w mabwysiadu. Mae cael gwell 
dealltwriaeth o’r ffactorau hyn yn rhoi gwybodaeth i lunwyr polisi ac 
ymchwilwyr i nodi ffyrdd o wella’r broses o wneud penderfyniadau 
mewn ysgolion a throsglwyddo a mabwysiadu dulliau ar sail tystiolaeth. 
Gallai ymchwil yn y dyfodol ystyried dyblygu’r astudiaeth hon gyda set 
ehangach a mwy amrywiol o uwch arweinwyr ac athrawon o ysgolion 
eraill ledled y DU. Gellid cyfeirio ymchwil bellach at ateb y cwestiynau 
canlynol hefyd. Yn gyntaf, sut gall llunwyr polisi sicrhau bod 
gwybodaeth am gydnawsedd a defnyddioldeb dulliau addysgu ar sail 
tystiolaeth yn cael ei chyfleu i ysgolion? Yn ail, sut gallwn sicrhau bod y 
wybodaeth hon yn cael ei chyfleu i ysgolion yn fwy effeithiol, a sut ydym 
yn atal dulliau aneffeithiol nad ydynt yn seiliedig ar dystiolaeth rhag 
lledaenu? 

Mae ein canfyddiadau’n awgrymu bod angen gwybodaeth ar 
arweinwyr ysgolion i bennu pa ddulliau addysgu sy’n debygol o fod yn 
gydnaws â diwylliant, anghenion a’r adnoddau sydd ar gael ac, ar hyn o 
bryd, nid oes gan y sail dystiolaeth y math hwn o dystiolaeth berthnasol a 
defnyddiadwy (Connelly et al., 2018; Van Schaik et al., 2018). Mae rôl 
bwysig gan ymchwilwyr yma i wella ansawdd penderfyniadau ysgolion 
yn ystod y cyfnod gwybodaeth a darbwyllo cyn gweithredu (Rogers, 2003). 
Yn dilyn hynny, mae’n bwysig bod ymchwilwyr yn darparu sail 
dystiolaeth fwy perthnasol ac ymarferol i staff ysgolion i helpu i bennu 
beth sydd fwyaf tebygol o weithio, ym mha gyd-destun a sut. Os yw 
ysgolion am fabwysiadu dulliau gweithredu sydd â thystiolaeth achosol 
gadarnhaol, dylai ymchwilwyr ddarparu ystod ehangach o werthusiadau 
dulliau cymysg o raglenni sy’n cynnwys tystiolaeth o werthusiadau 
prosesau ac ymchwil dilysrwydd cymdeithasol, ynghyd â gwybodaeth am 
weithredu’n effeithiol (EEF, 2018, 2019). 

Rydym hefyd yn gwybod bod mabwysiadu rhaglenni yn cael ei 
ddylanwadu gan staff o fewn ac ar draws rhwydweithiau ysgolion, a chan 
aelodau o rwydweithiau cymdeithasol allanol megis cynghorwyr gwella 
ysgolion rhanbarthol. Am y rheswm hwn, rydym yn awgrymu y dylai 
rhwydweithiau ysgolion, a chysylltiadau rhwng ysgolion a broceriaid 
gwybodaeth (e.e. gweithwyr proffesiynol gwella ysgolion, ymchwilwyr) 
gael eu datblygu a’u meithrin ymhellach, gan gynnwys proses fwy ffurfiol 
sydd wedi’i chynllunio ar gyfer lledaenu tystiolaeth am raglenni. Mae 
canfyddiadau’r astudiaeth hon a’r llenyddiaeth bresennol yn dangos bod 

athrawon yn fwy tebygol o ymwneud â dulliau ar sail tystiolaeth os cânt 
eu cefnogi gan dystiolaeth a ddarperir gan ymarferydd y gellir ymddiried 
ynddo a/neu ffynhonnell ddibynadwy (Coldwell et al., 2017; Gorard et 
al., 2020; Nelson et al., 2017). 

Er mwyn gwella’r broses o wneud penderfyniadau mewn ysgolion yng 
nghyfnodau gwybodaeth a darbwyllo y broses cyn gweithredu (Rogers, 2003), 
rydym yn cynnig y dylid canolbwyntio ar wella trosglwyddiad dulliau ar 
sail tystiolaeth rhwng ysgolion. Rydym yn cynnig y ddau ateb ymarferol 
canlynol. Yn gyntaf, creu mwy o gyfleoedd i ymchwilwyr a gweithwyr 
proffesiynol gwella ysgolion gydweithio i greu crynodebau ymchwil 
defnyddiol sy’n cynnwys tystiolaeth o ansawdd uchel o werthusiadau 
effaith a ddyluniwyd yn gadarn, gwerthusiadau proses ac ymchwil 
dilysrwydd cymdeithasol y gellir ei rhannu ag arweinwyr ysgolion. Yn ail, 
dylai gweithwyr proffesiynol gwella ysgolion weithio’n agos gydag ysgolion 
i ddarparu cyfleoedd i staff rannu gwybodaeth a phrofiadau o ddefnyddio 
dulliau ar sail tystiolaeth mewn ysgolion. Dylai hyn hefyd gynnwys 
cyfleoedd i arsylwi rhaglenni ar waith mewn ysgolion.

Casgliad

Gan dynnu ar fframwaith y ddamcaniaeth lledaenu arloesiadau (Rogers, 
2003), ac adeiladu ar ganfyddiadau ymchwil flaenorol ar sail arolygon 
(Nelson et al., 2017; Walker et al., 2019), defnyddiodd yr astudiaeth hon 
gyfweliadau lled-strwythuredig i gael gwell dealltwriaeth o’r ffactorau 
sy’n dylanwadu ar benderfyniadau arweinwyr ysgolion wrth ddewis pa 
raglenni i’w mabwysiadu mewn ysgolion. Mae’r canfyddiadau’n dangos y 
bydd arweinwyr ysgolion yn aml yn ceisio cyngor gan arweinwyr 
ysgolion eraill ac yn tynnu ar eu profiad hwy wrth wneud 
penderfyniadau am fabwysiadu rhaglenni. Fodd bynnag, mae tystiolaeth 
addawol y bydd rhai arweinwyr ysgolion yn ceisio a/neu’n dilyn 
argymhellion gan weithwyr addysg proffesiynol o rwydweithiau allanol a 
rhanddeiliaid allanol; er enghraifft, cael cyngor ynghylch dulliau ar sail 
tystiolaeth gan gynghorydd gwella ysgolion. Mae’r astudiaeth hon hefyd 
wedi cadarnhau bod cydnawsedd rhaglenni ag anghenion, gwerthoedd, 
diwylliant ac adnoddau yn dylanwadu’n fawr ar y broses o wneud 
penderfyniadau. Rydym yn awgrymu y dylai’r canfyddiadau hyn gael eu 
defnyddio gan lunwyr polisi, gweithwyr proffesiynol gwella ysgolion ac 
ymchwilwyr i wella ansawdd y broses o wneud penderfyniadau yng 

nghyfnodau gwybodaeth a darbwyllo y broses lledaenu arloesiadau (Rogers, 
2003), ac y gallent wella’r defnydd o ddulliau sy’n fwy seiliedig ar 
dystiolaeth mewn ysgolion.

